ՀԻՄՆԱՎՈՐՈՒՄ
«Որպես նվիրատվություն գույք ընդունելու և ամրացնելու մասին»
ՀՀ կառավարության որոշման նախագծի ընդունման

    1․ Ընթացիկ իրավիճակը և իրավական ակտի ընդունման անհրաժեշտությունը 
    ՀՀ ոստիկանության բարեփոխումների համատեքստում, մասնավորապես՝ «Կառավարության կառուցվածքի և գործունեության մասին» օրենքում փոփոխություններ և լրացումներ կատարելու մասին» ՀՕ-457-Ն օրենքով (ուժի մեջ է մտել 2022 թվականի դեկտեմբերի 30-ին) ձևավորվել է Ներքին գործերի նախարարությունը։ Ներքին գործերի նախարարության կանոնադրությամբ սահմանվել են նախարարության նպատակներն ու խնդիրները, դրանցից են, մասնավորապես, հասարակական կարգի պահպանությունը, ճանապարհային երթևեկության անվտանգության ապահովումը, վարչական իրավախախտումների նախականխումը, կանխումը, հայտնաբերումը, խափանումը, քաղաքացիական պաշտպանության և արտակարգ իրավիճակներում բնակչության պաշտպանությունը, աղետների ռիսկի հետևողական նվազեցումը, արտակարգ իրավիճակներին արագ և նպատակաուղղված արձագանքումը, միգրացիոն գործընթացների կառավարումը և այլն։
    Ներքին գործերի նախարարության կառուցվածքային ստորաբաժանումները ներկայումս գործում են Հայաստանի Հանրապետության մարզերում և Երևան քաղաքում։ 
    Նախարարության առջև դրված խնդիրների և գործառույթների արդյունավետ իրականացման համար տարվում են շարունակական աշխատանքներ, այդ թվում միջազգային գործընկերների հետ՝ համապատասխան գույք և տեխնիկա ձեռք բերելու ուղղությամբ։ Այս համատեքստում Ամերիկայի Միացյալ Նահանգների կառավարությունը նախատեսում է Հայաստանի Հանրապետությանը նվիրել սարքավորումներ և նյութեր, որոնք ամրացվելու են Հայաստանի Հանրապետության ներքին գործերի նախարարությանը։ 
    2. Կարգավորման նպատակը և բնույթը
    Ներկայացված նախագծով նախատեսվում է որպես նվիրատվություն Հայաստանի Հանրապետությանն ընդունել սարքավորումներ և նյութեր և ամրացնել ՀՀ ներքին գործերի նախարարությանը։ 
    3. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
    Սույն որոշման նախագծի ընդունումը ֆինանսական լրացուցիչ միջոցների անհրաժեշտություն կամ պետական բյուջեում ծախսերի և եկամուտների մասում փոփոխություն չի առաջացնի:
    4․ Նախագծի մշակման գործընթացում ներգրավված ինստիտուտները, անձինք
    Նախագիծը մշակվել է ՀՀ ներքին գործերի նախարարության կողմից:
    5․ Կապը ռազմավարական փաստաթղթերի հետ
    Նախագիծը ռազմավարական փաստաթղթերից չի բխում։
    6․ Իրավական ակտի կիրառման դեպքում ակնկալվող արդյունքը
    Նախագծի ընդունման արդյունքում Հայաստանի Հանրապետության ներքին գործերի նախարարությանը ԱՄՆ Պաշտպանության դեպարտամենտի վտանգների նվազեցման գործակալության կողմից նվիրվելու են սարքավորումներ և նյութեր՝ ի աջակցություն կողմերի միջև համագործակցության։


 ՀՀ ներքին գործերի նախարարություն
